
				இப்பக்கம் மெய்ப்பு பார்க்கப்படவில்லை
திருக்குறள் எளிய உரை அறம்

10. இனியவை கூறல்

(இனிமையாகப் பேசுவது)

இன் சொல்-ஆல் ஈரம் அளைஇ, படிறு இலஆம் செம்பொருள் கண்டார் வாய்ச் சொல். 91 வாழ்க்கையின் உண்மையை அறிந்தவர் வாயிலிருந்து வரும் சொற்கள் இனிமையாகவும், அன்பாகவும் வஞ்சனை இல்லாமலும் இருக்கும்.

அகன் அமர்ந்து ஈதலின் நன்றே-முகன் அமர்ந்து இன்சொலன் ஆகப்பெறின். - 92 உள்ளம் கனிந்து ஒருவருக்கு ஏதேனும் பொருள் கொடுப்பதைவிட, முகமலர்ச்சியோடு இனிய சொற்களைக் கூறுவது நல்லது. முகத்தான் அமர்ந்து, இனிது நோக்கி, அகத்தான் ஆம் இன் சொலினதே-அறம். 93 முகத்தில் மலர்ச்சி பொங்க, அன்புடன் பார்த்து, உள்ளம் மகிழும் இனிமையான வார்த்தைகளைக் கூறுவது அறம் (நல்ல வழி).

துன்புறுஉம் துவ்வாமை இல்லாகும்-யார்மாட்டும் இன்புறு:உம் இன்சொலவர்க்கு. 94 யாரிடத்திலும் இன்பம் உண்டாகக் கூடிய இனிய சொற்களைப் பேசுகிறவருக்குத் துன்பம் தருகிற வறுமை ஏற்படுவதில்லை. r

பணிவு உடையன், இன் சொலன் ஆதல் ஒருவற்கு அணி; அல்ல, மற்றுப் பிற. 95 பணிவு உடையவனாகவும், இனிய சொற்களைப் பேசு பவனாகவும் இருப்பதே ஒருவனுக்கு அணிகலன் ஆகும். மற்றவை அணிகலன்கள் அல்ல.

